
MOCIÓN PARA FACILITAR O ROZADO DE 

FRANXAS PARA PREVENCIÓN DO LUME 
 
Manuel Pérez Vázquez, María Elvira Fernández Fernández e 
Rubén González Vázquez, concelleiros do Bloque Nacionalista 
Galego (BNG) en San Cristovo de Cea, presentan ao pleno da 
Corporación a seguinte moción para o seu estudo, debate e 
aprobación. 

Antecedentes 

A lei 3/2007, de 9 de abril, sobre “Prevención e defensa contra os incendios forestais en Galiza”  regula as 
redes de faixas de xestión da biomasa, establecendo as distancias mínimas a rozar  arredor de vías de 
comunicación, liñas de transporte, solo urbano, núcleos rurais, edificacións, etc.  

Con data de 22 de maio do 2019, o Concello de San Cristovo de Cea solicita a “Adhesión o 
Convenio de Colaboración subscrito entre a Xunta de Galicia, a Fegamp e Seaga, en materia 

de prevención e defensa contra incendios forestais”. O pleno da corporación celebrado o 20-09-
2021 aprobou, co voto favorable do BNG, o “Plan municipal de prevención e defensa contra os 
incendios forestais” que establecía as parcelas afectadas. 

Desde entón transcorreu tempo abondo sen que o concello de Cea fose quen de desenvolver iniciativas 
eficaces para  informar as/os veciñas/os ou buscar o modo de facilitar o cumprimento de dita lei. 
Tiveron que pasar as eleccións para que se efectuara o envío de cartas aos afectados. Agora, coa chegada 
masiva das mesmas, avisan das consecuencias do incumprimento de dita lei, pero non especifican que 
deben facer en cada caso os titulares dos bens afectados, os cales acoden masivamente ás dependencias 
municipais á procura de información ou de unha solución para algo que xa debía ter plantexado fai 
tempo. O concello, como responsable, deixou pasar o tempo sen actuar, esperando a que os /as 
afectados dos núcleos denunciaran para empezar a facer algo. 

En xuño de 2022  asínase o “Convenio interadministrativo entre a Consellería de medio 
rural e o concello para a realización de accións preventiva e defensivas contra os incendios 
(PDCIF)”, cofinanciado polo FEADER. Dito convenio contempla as axudas para 
motobombas, brigadas de prevención, brigadas de extinción, tratamentos preventivos, etc.  

Nos último anos concedéronlle ao concello polo menos 4 obradoiros, que custaron ao erario público 
perto de 2 millóns de euros, que poderían ter achegado algo neste aspecto se se aproveitaran. As 
propostas do BNG para crear una brigada permanente, que traballe todo ano desenvolvendo tarefas 
preventivas de rozado e limpeza de montes e camiños públicos (algúns atuídos desde hai tempo, que 
impiden o acceso aos eidos e incluso a piques de perderse), tampouco serviron de nada.  

Como resultado desta falla de iniciativas eficaces atopámonos con camiños intransitables e áreas 
públicas  e privadas cubertas de matogueira incluso en zonas urbanas.  Para que os/as propietarios/as 
dos eidos poidan cumprir coa lei, os responsables do público primeiro deben limpar as vías de acceso e 
despois facilitar medios para que os afectados poidan cumprir coa lei . É imposible que en 15 días poida 
facerse todo. 

Considerando o devandito, o grupo municipal de BNG presenta ao pleno da corporación municipal a 
seguinte, 



 

Proposta 

1- Facer as cousas ordenadamente, coa debida planificación e non deste xeito, informar 
aos afectados con tempo suficiente e pór os medios para facilitar o cumprimento da 
lei, pedindo as subvencións existentes e non perdéndoas. 

2- Que o concello se encargue de limpar os camiños e áreas públicas, creando unha 
brigada permanente e aproveitando os convenios citados, para mantelos transitables 
e facilitar o acceso aos eidos. 

3- Recorrer ao Servizo Agrario Galego, órgano creado polo bipartito que inicialmente 
prestara estes servizos de balde, para ofrecer aos particulares uns prezos asequibles.  

4- Solicitar a Medio Rural a ampliación de prazos, posto que non hai rozadores suficientes 
para atender tan elevada demanda en tan pouco tempo. 

5- Promover a concentracións de terras, así como a permuta das mesmas, que está dando 
resultados noutros lugares, fomentando a recuperación de terras para cultivo. 

6- Aproveitar os recursos propios do concello. 

 

San Cristovo de Cea, a 5 de setembro  de 2023 

 

                                                   

                                       

Asdo: 

Manuel Pérez Vázquez        Mª Elvira Fernández Fernández      Rubén González Vázquez 

 

 

 

 

 

SR. ALCALDE DE SAN CRISTOVO DE CEA 


